Коми Республикаса 16 муниципальнӧй юкӧнын пасйӧма, мый кутіс чужны унджык кага.

Дінмуын демография серпас йылысь татшӧм лыдпасъяс дасьтіс Коми Республикаса ЗАГСӧн веськӧдланін 2012 вося 1 во джынйын помшуӧмъяс серти.

ЗАГСлӧн юӧр серти, 2012 воын 6 тӧлысьысь пасйӧма гражданалысь 18987 акт, сы лыдын: кага чужӧм йылысь — 6138; гижсьӧм йылысь — 3131; юксьӧм йылысь — 2302; кувсьӧм йылысь — 5499; бать-мамӧн лыддьӧм йылысь — 1551; пи (ныв) пыдди босьтӧм йылысь — 104; ним вежӧм йылысь —  262.

2012 вося первой во джынйын гражданаӧс пасъян актлӧн ӧтувъя лыдыс чиніс 175 гижӧд вылӧ 2011 вося сійӧ жӧ кадколастӧ. Та дырйи 7,5 % вылӧ содіс кага чужӧм йылысь гижӧд лыдыс. Первой во джынйын пасйӧма 6138 кага чужӧм: 3159 зон да 2979 ныв. На пиысь 3217 — мӧд да сы бӧрын чужӧм челядь, мый 477 вылӧ унджык 2011 вося сійӧ жӧ кадколаст серти. Таысь ӧтдор, 2012 воын пасйӧма 53 двӧйня.

«Медводз, чужтысьны кутісны ёнджыкасӧ сыкӧд йитӧдын, мый Россия Федерацияын да Коми Республикаын нуӧдсьӧ семьялы да мамлунлы отсӧг сетан юкӧнын политика, сетсьӧ материнскӧй капитал да дінмуса семейнӧй капитал. Уна во нин ми пасъям, мый содӧ пузчужӧм кага, сідзжӧ и мӧд, и коймӧд кага чужӧмыс», - пасйис Веськӧдланінса юрнуӧдысь Дина Сичкарь.

Коми Республикаын кутіс чужны унджык кага Сыктывкарын, Сыктывкарса Эжва районын, Воркутаын, Вуктылын, Интаын, Ухтаын, а сідзжӧ Изьва, Княжпогост, Койгорт, Кӧрткерӧс, Сыктыдін, Сыктыв, Мылдін, Удора, Емдін, Кулӧмдін районъясын. 2011 вося первой во джын серти кага сідзжӧ сы мында чужӧ Воркутаын, Койгорт, Сыктывдін, Удора, Кулӧмдін районъясын.

«Та дырйи, — тӧдчӧдіс Д.Сичкарь, - 2012 вося первой во джынйын официальнӧя гижсис 3131 выль семья, мый 268 вылӧ этшаджык колян вося отчётнӧй кадколаст серти. Сідзжӧ 122 семья вылӧ этшаджыкӧн и юксисны».

«Этшаджыкӧн кутісны гижсьыны сы вӧсна, мый 2012 воыс кассяна. Статистика серти кассяна воясӧ этшаджыкӧн гижсьӧны. Таысь ӧтдор, ӧні уна том йӧз олӧны ӧтлаын официальнӧя гижсьытӧг», - висьталіс Дина Сичкарь.

Таысь ӧтдор, 2012 вося первой во джынйын республикаын пасйӧма 296 вылӧ этшаджык кувсьӧм йылысь акт колян вося лӧсялана кадколаст серти. Кувсьӧм йӧзлӧн лыдпасыс чиніс Сыктывкарын, Сыктывкарса Эжва районын, Вуктылын, Усинскын, Изьва, Княжпогост, Луздор, Сыктывдін, Сыктыв, Мылдін, Удора, Емдін, Кулӧмдін да Чилимдін районъясын.
